
        
            
                
            
        

    
	К. ЧУКОВСКИЙ

	 

	ХУЛГАЙЛАГДСАН НАР

	(Сургуулийн өмнөх насныханд)

	(Шүлэглэсэн үлгэрүүд)

	 

	“Ардын Боловсролын Яамны хэвлэл” Улаанбаатар хотноо 1986 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ШИДЭТ МОД

	Хэнэггүй Мироны хамар дээр

	Хэрээ сууж байна, хачин аа!

	Хэдрэн загас модонд авирчхаад

	Хэрчсэн гурилаар үүр хийж сууна, сонин оо!

	Угалзан эвэрт хуц бэлчээртээ

	Усан онгоцоор аялж явна, хөгийн өө!

	Байцаа ногооны далан дээгүүр

	Бал бурам ярайж байх юм, ид шид ээ!

	Манайхны хашаанд энэнээс ч

	Маш шидтэй мод ургаастай. 

	Гайхаад гайхаад баршгүй

	Гайхалтай юм л, бүр тэр дээ. 

	Ганц ч навчгүй энэ модонд

	Ганган цэцгийн дэлбээ ч байхгүй,

	Оймс гутал хэлхээстэй

	Олон арваараа дүүжлээстэй. 

	Ээж гараад, цэцэрлэгт орохдоо

	Энэ модны мөчир гишүүнээс

	Түрийтэй, түрийгүй гутал, шаахай

	Түүж цуглуулаад ирдэг билээ. 

	Аав гараад цэцэрлэгт орохдоо

	Аанай л түүний мөчир гишүүнээс

	Хоёр түрий Маша-д

	Хос шаахай Зина-д

	Ховорхон оймс Нина-д

	Хамар дээр нь цацагтай

	Хачин дэгжин урласан

	Өнгө нь цэнхэр жаахан бойтог

	Өчүүхэн Мура-даа бас авчирна.

	Ийм л сонин гайхалтай

	Ид шидтэй мод доо!

	Хүүе та минь, хүүхдүүд ээ,

	Хөл нүцгэн жаалууд аа

	Уранхай ноорхой гутлуудаа

	Ханзархай майжгий шаахайнуудаа

	Шинэ болгож сольё гэвэл

	Шидэт мод руу гүйлдэцгээ!

	Хос эсгий гутал

	Хоёр хөөрхөн бойтог

	Ургаж гүйцээд унжиж байна. 

	Удахгүй мөдхөн арилна шүү. 

	Өдий төдий гутал, шаахай

	Өндөр модонд ургаатай байхад

	Өвлийн хүйтэн жавар салхинд

	Өсгий улалзуулан ахиад гүйлдэв дээ!

	Уранхай гуталт жаалууд минь

	Уралдаж очоод гутал авцгаа!

	«ШИДЭТ МОД» ГЭДЭГ ЭНЭ ҮЛГЭРИЙГ

	Мура охин сонсоод хөглөсөн нь

	Мура охин ногооны талбайд

	Муу шаахайгаа тайлж булаад:

	— Урга! Хөөрхөн шаахай минь

	Уртхан болж ургаарай. 

	Угаас ээлтэй шаахайгаа

	Усаар би цангаахгүй

	Уртын урт мод болж

	Ургана чи минь, мөдхөн!

	Шидэт мод ургаад ирэхээр

	Шинэхэн шаахай олон болохоор:

	— Манай Мура охин

	Маш ухаантай охин! гээд

	Хөл нүцгэн багачуул

	Хөөрөлдөн гүйлдэж

	Шидэт мод руу ирж

	Шилж түүж авна гэжээ!

ХУЛГАЙЛАГДСАН НАР 

	1

	Хөх тэнгэрт нар зугаалсаар

	Хөвөн үүлсийн цаагуур нуугдлаа. 

	Бөжин туулай цонхоор шагайтал

	Бүрэнхий харанхуй нөмрөөд авлаа. 

	Бөөр алаг шаазгайнууд

	Бөөн шуугиан дэгдээж,

	Шувууд, тогоруухайд зар тараан

	Шулганан, шулганан гүйлдэж

	— Галт нарыг Матар залгиад

	Гай зовлон учрууллаа!

	Хав харанхуй нөмөрлөө

	Хаашаа ч битгий гараарай!

	Гадагш хэрвээ гарвал

	Гарцаагүй төөрнө шүү гэв. 

	Түргэхэн мандаарай, нар минь

	Түүх будаа ч үзэгдэхгүй

	Түнэр харанхуй ямар хэцүү вэ гэж

	Түүний хажуугаар болжмор уйлагнав.

	Харгуй жимээсээ төөрөөд

	Харих чигээ алдсан

	Хөөрхий туулайн бөжингүүд

	Хөдөө хээр уйлалдана. 

	 

	[image: Изображение выглядит как текст

Автоматически созданное описание]

	 

	Харин аяган нүдэт хавчаахай

	Харанхуй гэлгүй мөлхөлдөнө.

	Уулсын тэртээх гуу жалганд

	Улангассан чононууд улилдана.

	2

	Үүр цүүрээр

	Хоёр ирэг

	Үүд хаалга

	Хонх балбан

	— Араатнууд аа! Гараарай хөөе!

	Аюулт Матрыг дараарай хөеө!

	Ховдог түүний амнаас нь

	Хорвоогийн нарыг авраарай хөе! Гэхэд

	— Ай даа, тэр ч барахгүй байх аа даа

	Араа шүд болсон аймшигт матар

	Амархан ч бидэнд нараа өгөхгүй дээ гээд

	Аймхай бамбаруушууд цөм хулчганав. 

	Тэр хоёр, баавгайн ичээнд гүйж ороод:

	— Тэрийж хэвтээд, савраан хөхөж цадаа биз

	Гэдсээ илээд залхуурч суудаг цаг чинь биш 

	Гэрэлт наранд Маахай чи тус хүргэ гэв.

	Гэлээ ч, тулалдах хүсэлгүй баавгай дэмий тэнэг

	Гиюүрсэн мэт намаг дотуур хий холхив. 

	Гэнэт тэгээд орь дуу тавин уйлав

	Гэнэн хонгор хэдэн бамбаруушаа хайв. 

	Гэлээ ч тулалдах хүсэлгүй баавгай дэмий тэнэв

	Гиюүрсэн мэт намаг дундуур хий холхив. 

	— Өвгөн намайгаа ганцаар орхиод,

	Үрс минь та нар хаашаа одов? гэж

	Баавгай уйлан, орилон тэнэнэ

	Бамбарууш үрсээ дуудан тэнэнэ. 

	Энд тэндхийн өмх мод онгичин

	Эмэгчин Баавгай эрэлд гарахдаа:

	— Суваг шуудуунд уначхав уу, яав?

	Сувьдаг нохдод тасчуулчхав уу, яав?

	Ор сураггүй хаачив, яачхав? гэж

	Ойн дунд уйлагнан хүрхрэв. 

	Өдөр турш ой хөвчөөр эрэвч

	Өнөө хэдийнх нь сураг ер гарсангүй

	Өтгөн ойн дунд шар шувуу л

	Өөдөөс нь аймаар нүд улалзуулна. 

	Гэтэл харин эмэгчин туулай уулзаад

	Гэнэт санаандгүй түүнд хэлсэн нь:

	— Баавгай байна даа, туулай биш дээ!

	Бавгар минь уйлахаасаа ичээч дээ!

	Майга чи бушуухан яв

	Матрыг очоод дэлбэ алгад!

	Арван хэсэг тасчиж хаяад

	Амнаас нь нарыг сугалаад гарга!

	Тэнгэрт дахиад нар мандахаар

	Тэр аяараа манхайн гийхээр

	«Өвөө минь амар сайн уу, бид энд байна» гээд

	Өөрснөө цаадуул чинь гүйлдээд ирнэ гэв,

	Баавгайн

	Урам нь ч сэргэв

	Бас зэрэгцэн

	Уур нь ч хүрэв. 

	Идэмхий матар суудаг

	Их Мөрөн тийш

	Баавгай эрчээрээ

	Байдаг хурдаа гаргав. 

	Их Мөрөндөө

	Идэмхий матар

	Хэвтэж байлаа. 

	Хувиршгүй час улаахан

	Хулгайлагдсан нар

	Гайхлын амнаас

	Гал мэт улалзана. 

	Араас нь баавгай гэтэж очоод

	Аяархан гэгч ёвроод

	— Хар санаат чи бидний нарыг аль!

	Хамаг орчлон цаана чинь сүйд боллоо

	Эвээр эс өгвөл эрээр авна

	Эд бадыг чинь хийнэ, чамайг. 

	Хорвоогийн нар хулгайлсныхаа

	Хор гор хоёрыг чи гаргана. 

	Орчлонгийн нарыг залгичхаад

	Огт хэнэггүй хэвтэнэ гэнэ ээ чи! гэхэд

	— Сарыг ч бас залгия гэвэл

	Санааны минь дур даа хө! гЭэд

	Хавийн мод доргитол, матар

	Хачин муухай хөхрөв. 

	Баавгай биеэ

	Барьж чадсангүй. 

	Баавгай уурлахдаа

	Бархиран хүрхрэв. 

	Уурласан баавгай

	Уршигт дайсан руугаа

	Ухас хийн дайрлаа. 

	— Манай нарыг аль, чи!

	Май, ингээд залги, чи! гээд

	Хуга нуга дараад,

	Хумхиж түүнийг үнгэлээ. 

	Айж тэвдсэн матар

	Амь гуйж ориллоо. 

	Араа нь ярзайсан

	Амнаас нь сугаран

	Алтан наран

	Алгуурхан хөөрлөө.

	Бут сөөгөө гийгүүллээ

	Бургас шугуйгаа гэрэлтүүллээ. 

	Алтан наран минь амар байна уу?

	Амгалан тэнгэр минь сайн байна уу?

	Ам амандаа шувууд шулганаад

	Ажил төрөлдөө яаран нисэв. 

	Нуугдан хярсан туулай

	Нуга руу дэгдэн очиж,

	Нурууныхаа чилээг гаргав.

	Өнөө хэдэн хулчгар бамбарууш

	«Өвөө минь амар байна уу? гэсээр

	Эрх зулзага муужгай шиг

	Энд тэндээс гүйлдэж ирэв. 

	Баярлаж талархсан хэрэм, туулай

	Бахархаж хөөрсөн охид, хөвгүүд

	— Баярлалаа, өвөө тандаа! гэлцэж

	Баавгайг тэврэн үнсэцгээв.

	МАТАР

	(Эртийн эрт цагийн үлгэр)

	 

	Эдүгээ манай Москвад ан араатан бүхэн дур дураараа жаргалтай амьдрах амьтны томхон үзэсгэлэн бий. Заан ч тэр, буга согоо ч тэр баавгай, арслан ч байлаа ялгаагүй дор бүрдээ хилтэй заагтай саруул цэлгэр ойн чөлөөтэй. Тэндээ тэд яг л хээрийн зэлүүд газраа байгаа мэт дураар тоглон наадаж болно. Тэднийг цадтал хооллож, адуулан маллаж, хэрэв өвчин эмгэг тусвал эмчлэн анагаана. Амьтны ийм үзэсгэлэн маш олон. Ленинград, Киевд, ер хаана л бол хаана тийм үзэсгэлэн бий. Харин Ленинградыг бүр Петроград гэдэг байсан тэр эртийн эрт цагт ан араатныг эргэж тойрох ч аргагүй, тийм бачуу давчуу, багтарч үхмээр торон дотор хорьдог байжээ. Тийм багтрам торон дотор ан араатнууд зовон тарчилж, ихэд гунин гутардаг байлаа. Тэднийг би харах бүрдээ өрөвддөг байлаа. Тэгээд ой, хээр, цөл говиор нутагтай зэрлэг ан араатнууд өөрсдийн төрөл нэгт амьтдыг хэрхэн чөлөөлж, тэднийг тамлан тарчлаагчдаас өшөөгөө хэрхэн авахаар завдсан тухай үлгэр бичив. 

	Энэ бол маш эрт болсон үйл явдал. Та нарын ээж, та нарын аав энэ дэлхийд төрөөгүй, та нарын эмээ нар цэл залуухан бүсгүйчүүл гунхалзаж явсан тэр эрт цагт болсон үйл явдал билээ. 

	 

	 

	НЭГДҮГЭЭР ХЭСЭГ

	1. 

	Эрт урьд цагт

	Элэнц хуланцын үед

	Гумбараажавын Матаржав гэгч

	Гудамжаар гунхалзагч

	Тамхи зууж таахалзагч

	Танхай нэгэн матар байжээ. 

	2. 

	Хамар, амыг нь хараач!

	Хачин муухай үзлийн амьтан аа!

	Хаанаас гараад ирэх нь энэ вэ?

	Ард олон түүний араас

	Ам амандаа ингэж хашхирна.

	3. 

	Харсан бүхэн хошууран дагаж

	Хавьтсан бүхэн түүнийг шоглож

	Хавирга сүвээ рүү нь хайргүй ёворно. 

	Дэгээ алдсан нэг жаалхүү

	Дээрэлхэж бүр салаавч үзүүлжээ. 

	Сагсаахай жаахан хав хүртэл

	Сарьсан хамраас нь хазаад авчээ. 

	Эх захаа алдсан

	Эрх нь хэтэрсэн муу хав!

	4.

	Эгдүү нь хүрсэн Матаржав

	Эвгүй зэвүүхэн харснаа

	Хүзүүвчтэй юутай нь,

	Хүлхэлгүй залгичхав. 

	5. 

	Ард олон уурлаж

	Айхавтар их хилэгнэж

	— Барьж аваад

	Баглаж хүлээд

	Цадиггүй мондийг

	Цагдаад бушуухан хүргэ! гэв.

	6. 

	Айхдаа тэр трамвайд оров. 

	Амьтан хүмүүс тэвдэж сандрав. 

	— Амь авар! Тус хүргэ! Өршөөж хайрла! гээд

	Өнхрөх нь өнхрөн

	Гүйх нь гүйн

	Өөр өөрсдийн

	Орон руу зугтав. 

	7. 

	Эрхэм цагдаа ч ирлээ. 

	— Элдвийн юун шуугиан бэ?

	Эсэн бусын Матар

	Энд сэлгүүцэх цээртэй гэв. 

	8. 

	Матаржав ярвайснаа

	Мань цагдааг залгичхав. 

	Гуталтай, сэлэмтэй нь 

	Гуд хийтэл гулгуулчхав. 

	9. 

	Айсан олон чарлалдав

	Ам нь эвлэхгүй чичрэлдэв. 

	Ганцхан хүн л

	Чарласангүй

	Чичирсэнгүй.

	Энэ зоригт хүн нь

	Эрэлхэг хүү Ваня

	Васильчиков байлаа. 

	10. 

	Асран харагчгүй

	ганцаараа зугаалагч

	Айхыг мэддэггүй

	Арслан баатар

	Зоригт дайчин

	Золбоо сэргэлэн хүү гэнэ. 

	11. 

	— Хар санаат чи

	Халдах халдахдаа бүр

	Хүнээр хүнс хийнэ гэнэ ээ!

	Хүзүүг чинь тас цавчина даа! гээд

	Хүүхдийн тоглоомын сэлмээ далайлаа. 

	12. 

	— Амийг минь өршөө! Та яллаа!

	Арчаагүй намайг битгий хөнө өө!

	Нил мөрөндөө уйлан хүлээж байгаа

	Нэг л хүрээд ирнэ гэж харуулдаж суугаа

	Үр ач нарыг минь өрөвдөж хайрлаач

	Өөдгүй муу Матар намайг суллаж явуулаач

	Үүний чинь шанд бялуу өгье, Ванечка! гэж

	Үнэн голоосоо Матаржав уйлагнан гуйв. 

	13. 

	— Үрсийг чинь би хэдий өрөвдлөө ч,

	Үхээрийн хомхой чамайг би одоо

	Үхрийн хөлдүү мах шиг тас тас цавчина. 

	Хүний махаар ихээхэн туйлсан

	Хөнөөлт идэмхий чамайг хэрхэвч өрөвдөхгүй гэж

	Хүү Ваня Васильчиков эрсхэн хариуллаа. 

	14. 

	Тэгэхэд нь Матаржав тэвдэн:

	Тэнэглэж залгисан бүхнээ

	Тэр хэвээр нь эргүүлж, баяртай өгье гэлээ. 

	15. 

	Эрхэм цагдаа

	Эсэн мэндхэн

	Илд сэлэмтэйгээ агшин хоромд гараад ирэв. 

	Матаржавын мангасан гэдсэнд

	Мань цагдаа ер гэмтсэнгүй ээ. 

	16. 

	Бас тэгтэл эрх хав

	Баацганан дэвхрээд,

	Матаржавын амнаас

	Гараад ирлээ!

	Баярлахдаа бүжиглээд

	Ваня хүүгийн хацрыг долоолоо.

	17. 

	Түг түмэн баярлаж

	Үг сүггүй бүжиглэж

	Хонгор Ванягаа үнсэж

	Хоолой нийлүүлэн «Ура!» хашхирч

	Ваня Васильчиков мандтугай! гэж

	Айлаас айлд дуу цуурай хадаалаа. 

	18.

	Усан үзэм тэн тэнгээр

	Бурам чихэр жин жингээр

	Сүүн зайрмаг мянга мянгаар

	Түүнд шан болгож өгөгтүн! гэж

	Түмэн олон зарлиг буулгав. 

	19. 

	Хомхой Матаржавыг Петроградаас

	Холын нутагт нь үтэр тонилго! гэж

	Хотол олон даруй шаардав. 

	20. 

	Нисдэг онгоцонд хурдхан сууж

	Нэхэх вий гэсэн шиг бушуухан одов. 

	Нэг ч удаа эргэж харалгүй, сум шиг харвасаар

	«Африк» гэж бичээстэй

	Төрсөн нутгийн бараа харлаа

	Амьд мэнд, замдаа сааталгүй гэртээ ирлээ.

	21. 

	Эрх үрсээ тэжээн тэтгэгч

	Эмэгчин Матар нь аж төрдөг

	Нил мөрөн рүү

	Матаржав үсрэв

	Нэл лагтай

	Намагт буучхав. 

	 

	ХОЁРДУГААР ХЭСЭГ

	1. 

	— Энэ хэдтэй үйл тамаа эдэлж гүйцлээ. 

	Эрх нь хэтэрсэн Кокоша Лелешаг ороолгожээ. 

	Эргүүлээд цаадах нь Кокошог нударгаджээ. 

	Ийм л бэрхтэй зодоончид төрөөд байна. 

	Бүтэн лонхтой бэх, Тотоша дүрсгүйтэж,

	Бүгдийг нь өнөөдөр хөнтөрчихсөн байлаа. 

	Өвдөг дээр нь сөхрүүлж би шийтгэлээ. 

	Өгөх ёстой чихрийг нь хасаж торголоо. 

	Бүтэлгүй Кокоша халуун тогоо андуурч залгиад

	Бүх л шөнөжин халуурч бүлээрч намайг зовоолоо. 

	Эх баригч Усны үхэр, хөөрхий тус боллоо. 

	Элгэн дээр нь хүйтэн мэлхий тавьж намжаалаа. 

	«Хар цайгаа бид юунд чанах бил ээ?

	Халуун тогоогүй тэгээд яаж амьдрах бил ээ? гэж

	Ховдог Матаржав зовлонгоо илтгэж,

	Хорголын чинээ том нулимс бөмбөрүүлэв. 

	2. 

	— Энэ мөчид хаалга нь онгойв

	Элдэв амьтад хамаараа орж ирэв. 

	Зуун пүү жинтэй

	Зузаан тарган ч хээнцэр

	Эмэгчин заан, эрэгчнээ дагуулсаар,

	Аанай л өндөр хүзүүгээ

	Утасны мод шиг туялзуулан

	Анааш гүн хэргэмтэн

	Уухилсаар, аахилсаар

	Аварга могой, тэмээн хяруул

	Азарган чоно, бодон гахай

	Ар араасаа цуварсаар ирэв. 

	Халуун орондоо бүгд л андууд

	Хаашаа ч зайлахгүй цөм л түншүүд

	Хөрш хөршөө тэврэн золгов. 

	Хөл хөөр гэж сүйд майд болов. 

	— Алс нутгийн бэлгээсээ бидэнд өг!

	Амталж үзээгүй амттанаар биднийг дайл! гэв. 

	3. 

	Матаржав чанга чанга хөхрөн:

	— Мартаагүй би, та нарыгаа мартаагүй,

	Өнгө өнгийн гоё тоглоомын чимэгтэй,

	Үзэсгэлэнт сайхан алтан шар зүүлттэй,

	Алс холын Орос орноос авчирсан

	Анхилуун ногоон гачуур мод энэ байна.

	Одоохон гэрэл, чийдэнг нь асаагаад

	Олуулаа сайхан сүлд модоо тойрон:

	«Хүн олны хүүхдийг цэнгүүлэгч чи

	Хөгжөөж, өнөөдөр биднийг цэнгүүл!» гэж дуулъя гэлээ.

	4. 

	Сүлд модны тухай бодон, заан

	Сүүлт боохой бүгдээрээ дуулуут

	Сүйд болон баярлацгааж,

	Сүрэг сүргээрээ гар барилцаж,

	Сүлд модоо тойрон бүжиглэв. 

	Сүртэй хөлтэй найр эхлэв. 

	Бүжиглэж яваад Усны үхэр

	Бүдэрч унахдаа шүүгээ эвдсэнийг нь

	Эрчдээ хирс босго мөргөөд

	Эврээ зоосныг нь хэн ч тоосонгүй. 

	Бүжгийн хөгжим, Цөөвөр чоно гитардаж

	Бүх амьтдыг гайхтал урамтай дарав. 

	Эрвээхэй шумуултай хосолж

	Дэвээхэй бүжиг уран бүжив. 

	Алтан жигүүр, чандага, туулай ойд бүжиглэв. 

	Алгана загас, хавч тэргүүтэн тэнгист бүжиглэв. 

	Аалз, өт, гэрэлт цох, шүр хорхой бүгдээр

	Атар хээртээ дуулан дуулан бүжиглэв. 

	5. 

	Бөмбөр гэнэт нижигнэлээ

	Бүгдээр цочин сэртхийлээ. 

	— Армаана айсуй! Дүн дүн! Дүн дүн! гэж

	Араатан жигүүртэнд сармагчид мэдээлэв

	— Армаана гуай Айсуй гэнэ үү?

	— Армаана гуай биеэрээ Айсуй гэж үү дээ?

	— Арай, та минь Андуураагүй биз дээ? гэж

	Архирах нь архиран хүрхрэх нь хүрхрэн

	Айхавтар сүртэй чимээ шуугиан дэгдэв.

	— Армаана гуай биеэрээ морилно гэдэг

	Андуурав зээ, тоглоом биш шүү! гэцгээв. 

	Эрх бяцхан Кокоша, Тотоша нарын гэзгийг

	Эмэгчин Матар самнахаар яаран гүйв. 

	Айж бэмбэн, сэтгэл нь догдолсон Матаржав

	Амныхаа алчуурыг санамсаргүй гулгуулчхав. 

	Хэдийгээр Анааш

	Хэргэм-гүн цолтой

	Армааны сургаар шүүгээн дээр үсэрч,

	Аяга таваг

	Тэмээн дээр унагаад

	Аяа тун ч боольхой хэрэг тарив. 

	Хаалгачин могойнууд

	Хантаазаа өмсөөд, хүндэт зочноо

	Хүлээн авахаар үүд рүү зүглэнхэн

	Үтэр түргэн мурилзав. 

	6. 

	Армааныг дагалдан түм түмэн, том жижиг ан араатан мөлхөх нь мөлхөж, дэвхрэх нь дэвхрэн ирэв. Матаржавынд гэр дүүрэн амьтад цуглажээ. Ан араатан бүр Матаржавын явсан алс хол, харь нутагт анд нөхөд, төрөл садан нар нь ямаршуу аж төрж суугааг мэдэх сэн гэхээс тэсэн ядна. Бар барныхаа тухай, туулай чандага туулай чандагынхаа тухай, янгир тэх янгирынхаа тухай ам өрсөлдөн асууж лавлалаа. 

	Армаана Матаржавт хандаж:

	— Алс хүний нутагт юу үзэв, тэгээд?

	Аль вэ, сайхан яриач, би зүүрмэглэе гэв. 

	Зовлон үзсэн Матаржав босоод

	Зогсоогоороо аажуухан ийн ярив:

	— Сэтгэл зүрх шимшрэм,

	Ширүүхэн зовлон амслаа, би

	Амьтдын тэр Хүрээлэн

	Аймшигтай болхи Хүрээлэн. 

	Ахан дүүс минь тэнд

	Адгийн тамд зүдэрч байна. 

	Армаана, чи үзсэн бол

	Золбин гөлөг шиг улина.

	Араатан биднийг манаач нар

	Хайр найргүй ороолгоно. 

	Ан амьтад гаслан гангинан

	Ах дүүс олноо дуудан орилно. 

	Хүнд гинжээ мэрж

	Хүч тамираа баравч

	Тэр давчуу торноос

	Тэнхээ сорин мултрахгүй. 

	Тэнд заан хүүхдийн тоглоом,

	Тэнэг балчир багачуудын зугаа!

	Хүний нялзрай хүүхдүүд

	Бугын эврээс угзарна. 

	Хүзүүвчтэй ноход шигээ тэд

	Буйволын хамрыг ч гижигдэнэ. 

	Үүрэглээ араатнууд аа, босоцгоо!

	Үүр ноохойгоо орхиод хөдөлцгөө. 

	Харгис дайсныг эвэр, соёо, хумсаараа

	Хайр найргүй сүлбэе, бүлье, базъя!

	Түмэн олон дундаа онцгой нэг баатар бий. 

	Түүнээс хүчит хүн тэнд нэг ч байхгүй. 

	Хэрцгий догшныг нь яана!

	Хэлэх юм биш, базарваань

	Харгис Васильчиковын толгойг авбал

	Хайрлахгүй би, юугаа ч өгөхөд бэлэн!

	Араатан олны уур хилэн бадрав

	Ар сэрвээний нь үс өрвийн босов. 

	— Ахан дүүс минь торонд хориотой тарчилсан

	Аймшигт тэр Хүрээлэнд биднийг хүргээд аль!

	Төмөр торыг нь бид хэмхчээд хаяя

	Төрөл садан нараа суллаж аваръя!

	Хар санаат тэр хүмүүсийг

	Хазаж мөргөөд, сүйд хийгээд өгье! гэв. 

	 

	ГУРАВДУГААР ХЭСЭГ

	1. 

	Хонгор охин Лялечка, хүүхэлдэйтэйгээ

	Хоёулхнаа Таврийн гудамжинд зугаалж явав!

	Гэнэт Лялечка Заантай учрав. 

	Гэм бишдэж аюултай тулгарав. 

	Аймаар гэдэг нь даанч муухай

	Амь авар! гэж хашхиран, Ляля гуйв. 

	Дамнуурга гүүрэн дороос, бас тэгтэл

	Далайн Халим толгой цухуйлгав. 

	Уйлан, орилон ээжийгээ дуудав. 

	Ухран хойшоо бултахыг бодов... 

	Хаалганы хажууд, урт сандал дээр

	Харахаас аймаар Усны үхэр сууж байна. 

	Бүлэг чоно, урт могой, буйвал үхэр

	Бүслэн тойроод хяхтналдаж байна. 

	Эвий, эвий өрөвдөлт Лялечка минь!

	Эргэж харалгүй буцаад зугтаач!

	Элгэндээ хүүхэлдэйгээ тас тэврээд

	Эгц дээшээ модонд авирлаа

	Эвий, эвий өрөвдөлт Лялечка минь!

	Эрс өмнөөс чинь юу ирж явна вэ?

	Араа соёо нь ярзайсан

	Амаа ангайж арзайсан

	Өрвөгөр муухай сармагчин Лялечкаг хулгайлахаар

	Өөдөөс нь сарвайн ойртон ойртсоор... 

	Өндөр модноос Лялечка үсрэв

	Өнөөх сармагчин хойноос нь дэвхрэв. 

	Ухасхийгээд Лялечкаг шүүрэв

	Ухаан жолоогүй цаашаа хурдлав. 

	Таврийн гудамжнаа ээж нь

	Тав алдан, Лялечкагаа үгүйлж:

	— Энхрий Лялечка минь хаачив?

	Эргэж ирэхгүй яачхав? гэнэ. 

	2

	Хүн төстэй сармагчин

	Хөөрхий Ляляг хулгайлаад

	Явган замаар

	Яаран гүйлээ. 

	Дээр, дээр үсрээд

	Дээвэр дээр буув

	Долоон давхрын оройд

	Дорхноо харайн гарав. 

	Хөөтэй яндангийн

	Хөөнөөс самардаад

	Хөөрхөн Лялягийн

	Нүүрэнд түрхэв. 

	Байшингийн мөг сандайлан

	Байзнаж хэсэг зүүрмэглэв. 

	Хашхиран гэнэт муухай орилоод

	Хар эрчээрээ доош харайлаа. 

	3.

	Сүрэг олон араатныг

	Сүйртэл бут ниргэдэг

	Сүйхээтэй тийм баатар хаана байх вэ?

	 

	Хилэн омог нь бадарсан

	Хэрцгий догшин араатны савраас

	Хэн хөөрхий Ляляг суллах бил ээ?

	 

	Бөжин туулай шиг чичирцгээн,

	Бүгж гэртээ шигдэцгээн

	Бүгд л айн дуугүй сууцгаана. 

	Эрэмгий ганцхан иргэн

	Эмээх ч үгүй, зугтах ч үгүй зоримог явна. 

	Энэ бол чин зоригт Ваня Васильчиков юм санжээ!

	Арслан ч байг, хадардаг бодон ч яваг,

	Аварга биет заан ч дайраг. 

	Айхыг тэр даан ч мэдэхгүй нь сайхан!

	4. 

	Араатнууд архирна, чарлана

	Амийг нь хорлохыг чармайна. 

	Ганцхан Ваня огт тоохгүй,

	Гар буу, харин гаргаад ирэв. 

	Пин пүн! гэхэд уурт чоно

	Хирсийг дагаад ум хумгүй зугтав. 

	Армаана гуай өөрөө ч пин пүн! дуунаас

	Айж тэвдэн араас нь харайв. 

	Сүрэг зэрлэг дээрэмчид, түдэлгүй

	Сүүл хавчин арилсан байлаа. 

	Уур хилэнт дайснууд түүнээс айж,

	Утаа шиг замхарсанд Ваня хүү баярлав. 

	Төрөлх нутгаа дахиад аварсан

	Төгс ялагч! Хосгүй баатар!

	Ахиад л айл айлаас баяр хүргэн,

	Аймшиггүй зоригтонд «Ура!» хашхирав. 

	Ахиад л хөгжөөнт Петроградынхан

	Амтат сайхан бурмаар дайлав. 

	Гэтэл Ляля хаачсан бэ? Ляля алга!

	Гэмгүй хөөрхөн охиноос сураг ч алга!

	Хомхой Матаржав дайралдаад

	Ховдоглон залгичихсан бол яана?

	5. 

	Араатнуудын араас Ваня хүү хөөж гүйцээд:

	— Аль та нар, Ляля охиныг нааш нь өг! гэв. 

	Араатнуудын нүд ууртай эргэлдэнэ. 

	Амархан ч Ляля охиныг өгөх янзгүй. 

	— Миний хайрт дүү торон дотор

	Хүний гарт тамлагдаж байхад,

	Чиний дүү охиныг бид суллах уу?

	Хэний эрх вэ? Чи яаж зориглов?

	Хориг торонд шоронгийн юм шиг тамлуулж

	Хоёр хөлт дэггүй хүүхдүүдэд дарлуулж

	Зүдэрч шаналсан бидний сэгсгэр үрсийг гарга!

	Зүдэг муухай зэвтэй тороо чи эвдэл:

	Олзлогдсон араатнуудын хаалгыг нь чи нээ. 

	Олон таван үггүй төмөр хашаанаас гарга. 

	Хөөрхий тэр амьтдыг чи бушуухан сулла. 

	Хөлөө дураар жийх эрхийг нь тэдэнд олго!

	Бар, арслангийн зулзага, бэлтрэг,

	Баавгайн бамбарууш, үнэгний гавар

	Хэрэв бидэндээ амар мэнд эргэж ирвэл

	Баригдаж олзлогдсон хөөрхий араатнууд

	Хэлцээ маргаангүй Ляляг чинь өгнө! гэж

	Эмэгчин Бар Ваня хүүд

	Эрс тулган ширүүн шаардав.

	6. 

	Байшин байшингаас хүүхдүүд гарч

	Ваня хүү рүү гүйлдэн ирээд:

	— Ваня чи биднийг дагуулаад яв. 

	Айна аа гэж ярихгүй! Эвэр нь яадаг юм! гэв. 

	Дайн! Тулалдаан! Ингээд нижигнэлээ!

	Даруй дорхноо Ляля аврагдлаа. 

	7. 

	— Араатнууд аа, баярлацгаа!

	Ард түмэнд чинь би

	Эрх чөлөө олголоо

	Эрх чөлөө олголоо!

	Гав гинжийг нь тасчиж хаялаа. 

	Гайт торыг нь эвдэлж хаялаа. 

	Сараалж төмрийг нь

	Салам ниргэлээ!

	Энэ Петрограддаа

	Энх тунх сууцгаа. 

	Хүсэх ганцхан зүйл

	Хүн барьж болохгүй!

	Жигүүртэн шувуу, муур муужгай

	Жижигхэн хүүхэд, бяцхан үрс,

	Миний аав, Лялягийн ээж

	Хэнийг ч ерөөс идэж болохгүй!

	(Олон дундаас Кокоша:

	— Оймс гуталхан идэж болох уу? гэв. 

	— Огтоос ярихгүй, ерөөс болохгүй гэж

	— Огцомхон хариу Ваня хүү өгөв)

	Зах зээлээр хэсэцгээ

	Цэцэрлэгээр зугаалцгаа

	Заяа нь та бүхнээс

	Цэрвэх хүн байхгүй!

	Бишгүй бид дайтлаа. 

	Их ч цус урсгалаа. 

	Бидэнтэй хамт амьдарцгаа,

	Ингээд анд болцгооё. 

	Буу зэвсгээ бид эвдчихнэ

	Булж дарж хаяна

	Эвэр туураа та нар ч үр

	Ир үзүүрийг нь жаал мохоо

	Буйвол, Хирс, Заан, Нядмар

	Бултаар бие биетэйгээ тэврэлд!

	Ингээд цөм бүжиглэе! гэж

	Эрэлхэг зоригт Ваня хүү хэлэв. 

	8. 

	Тийрэлцэх, мөргөлдөхийн зовлонгүй

	Тийм сайхан цаг ингэж ирлээ. 

	Хирсийн өөдөөс чи зоригтой оч

	Хэрхэвч тэр чамайг мөргөхгүй. 

	Эелдэг даруухан болсон гэж яана!

	Эврээр сүрдүүлнэ гэж бүр ярихгүй!

	Эмэгчин Бар өргөн чөлөөгөөр зугаалж явна

	Энхрий Ляля эмээсэн янзгүй гүйж явна. 

	Эвэр, хумсгүй болсон араатан амьтдаас

	Эдүгээ тэгж айхын учир юу сан билээ!

	Цоохор Ирвэс уначхаад, Ваня хүү

	Цовоолог сэргэлэн цогиулж явна. 

	Эсвэл тэр бээр Бүргэд эмээллээд

	Элэн халин тэнгэрт дүүлнэ. 

	Араатнууд Ваня хүүд хачин хайртай

	Аргыг нь олон, зоргоор нь тоглуулна. 

	Боохой Чоно, Ваняд бин хайрч өгнө. 

	Бор туулай, Молтогчин гутлыг нь тосолно. 

	Үдшийн цагт торомгор нүдэн тэд Ваня, Ляля хоёрт

	Үлгэрийн шидэт Жюль Верны зөгнөлөөс уншина. 

	Усны Үхэр шөнө унтахад нь дэргэд нь сууж,

	Уянгат сайхан бүүвэйн дуу аялж өгнө. 

	Хүрэн Баавгай олон хүүхэд тойруулаад,

	Хүүхэд бүрд нэг нэг бурам түгээж байна. 

	Нева мөрнөөр Чоно, Хурга хоёр

	Нэг завиар сэлж яваа харагдана. 

	Хүн араатан, тэмээ, могой

	Цөм баяртай жаргалтай, урамтай. 

	Сая манайд зочин гийчин айлчиллаа. 

	Санаанд оромгүй хэрэг. Матаржав гуай мориллоо. 

	Азай буурлыг жавдан дээр суулгаад

	Аяга сайхан халуун цайгаар дайллаа. 

	Түүнийг сууж байтал Ваня хүү орж ирлээ. 

	Төрсөн хүү шигээ Матаржав гуай тэвэрч үнслээ.

	Өнөөдөр зэгэл Боохойнд сүлд модны наадамтай

	Үнэхээр гоёхон баяр тэнд ёстой болох нь ээ!

	Хөгжилтэйхөн зочид тэднийд олон ирнэ дээ. 

	Хүүхдүүд ээ, бушуухан тийшээ явцгаая!

